
Kiyev və Xarkova dron hücumları olub, ölənlər
var
Oktyabr 13, 2026

Kiyevdə Rusiyanın dron hücumu nəticəsində zərər görmüş çoxmərtəbəli yaşayış binasının qarşısında

yanan avtomobillər

Oktyabrın 13-nə keçən gecə Rusiya Ukraynaya 100-dən çox dron və beş ballistik raketlə
hücum edib. Ukrayna tərəfi 88 pilotsuz uçuş aparatının vurulduğunu, 17 nöqtədə isə
zərbələrin qeydə alındığını açıqlayıb. Amma bu barədə hələlik müstəqil mənbələrdən

təsdiqlənmiş məlumat yoxdur.

Xarkovda dördmərtəbəli yaşayış binasının bir bloku tamamilə dağılıb. Hadisə
nəticəsində üç nəfərin həlak olduğu bildirilir, dağıntılar altında axtarış-xilasetmə işləri
davam edir. Həmçinin 15-ə yaxın sakin xəsarət alıb.

Lvov vilayətinə dron hücumu nəticəsində üç yaşayış evində yanğın alovlanıb.

Dnepr şəhərində və Kiyevdə infrastruktur obyektlərinə, çoxmərtəbəli binalara, eləcə də
avtomobillərə ciddi ziyan dəyib.

Rusiya Müdafiə Nazirliyi zərbələrə hələlik münasibət bildirməyib.

+++

Oktyabrın 12-də axşam saatlarında Rusiya dronu Kiyevdəki 25 mərtəbəli yaşayış
binasına hücum edib. Prokurorluq iki nəfərin həlak olduğunu, yeddi nəfərin
yaralandığını bidldirir.

Zərbənin təsirindən binanın iki mərtəbəsində yanğın baş verib, həmçinin azı 12
avtomobil və iki motosiklet tamamilə məhv olub.

Ukrayna prezidenti Volodimir Zelenski isə dron hücumu nəticəsində doqquz nəfərin
xəsarət aldığını bildirib.

"Bu, Rusiyaya qarşı təzyiqləri artırmağın vacibliyini bir daha sübut edir. Onlar qəddar
zərbələrini davam etdirir, müharibəni uzadırlar. İndi də ABŞ-nin təklifinə "Şahed"

dronları ilə cavab verirlər. Ümid edirik ki, Birləşmiş Ştatlar Rusiyanın bu siqnallarını
görəcək və qətiyyətli addımlar atacaq", – Zelenski yazıb.

Ötən gün axşam saatlarında dronlar Xarkov şəhərini də hədəf alıb. Vilayət hərbi
administrasiyasının rəhbəri Oleq Sinequbovun sözlərinə görə, beşmərtəbəli yaşayış
binasına zərbə nəticəsində altı nəfər yaralanıb. Onlardan 19 yaşlı bir gəncin vəziyyəti

ağırdır.

Şəhər meri İqor Terexovun verdiyi məlumata görə, Xarkova "Banderol" tipli dronlarla
hücum edilib və hadisə nəticəsində azı altı fərdi evə ziyan dəyib.

